Сыйныф сәгате.

Темасы: “Иң кадерле кешем - Әнием!”

Максаты:
Олы җанлы әниләребезнең бала багу һәм тәрбияләүдәге тырышлыклары, уңганлыклары, тапкырлыкларына соклануыбызны, хөрмәтебезне һәм рәхмәтебезне белдерәбез. Әниләргә карата мәхәббәт, миһербанлылык хисе тәрбияләү, аларга мәңге бурычлы булуыбызны төшендерү.
Җиһазлау:
"Иң кадерле кешем - Әнием !", " Мәхәббәте һичбер киртәләрне белми торган, тормышка ямь биргән ананы олылыйк! Дөньяның бөтен матурлыгы анада. Анадан башка шагыйрь дә, анадан башка батыр да булмый. Дан аларга!" М. Горький. - дигән плакатлар эленә. Сыйныф бүлмәсе бәйрәмчә бизәлә. Тактага: "Журнал",  "Балачак мизгелләре" дигән стенд;  "Иң матуры - минем әни! " исемле балалар рәсем күргәзмәсе эленә.

  (Кичәгә балаларның әниләре дә чакырыла.)

Эчтәлеге:

Укытучы:
-Син куанганда куанып, син кайгырганда кайгырып, синең белән  бергә сулап, бергә көлеп яшәүче кем ?

-Син авырганда төннәр буе сине юатучы, күз карашы белән иркәләүче кем соң ?
-Иртә белән сине: " Тор, соңга каласың, уятырга кызгандым, бик тәмле йоклый идең,"-дип иркәләп уятучы, мәктәпкә озатучы кем соң ул?
-Әнкәй, әнием !
-Әни! Күпме наз, күпме җылы бар бу сүздә. Җир йөзендә иң матур сүз - "Әни". Дөньядагы барлык телләрдә дә ул бердәй ягымлы яңгырый.
1 укучы:
Йоклап китсәм, ялгыш кына

Телевизор алдында,

Кемдер назлап, сөеп кенә

Иңнәремә кагыла.

Бу кем икән? Кемнең шундый

Майдай йомшак куллары?

Юк, мин беләм, шулай назлы

Әнием генә бары.

2 укучы:
Бер-бер хәвеф килсә кинәт,

Я боекса күңелем,

Кем ул борчылып яныма

Килеп җитә иң элек?

Бу кем соң бу? Кемнең шулай

Йөрәге сизгер тагы?

Шулай аңлый күңелемне

Әнием генә бары.
3 укучы:
Әйдән чыгып киткән чакта
Иртә мәктәпкә диеп,
Кем ул: -"Исән йөр, балам,"-дип
Озатып кала сөеп.                                 *
Я, кем булсын, кемнең шулай
Сүзләре татлы тагын?

Шулай ярата белә бит –

Әнием генә бары.
4 укучы:
Мәктәптән арып кайтканда,

Кем ул каршыма килеп,

Кочагыма ала сөеп:

-Кайттыңмы, балам?- диеп.

Кем булсын соң, Кемнән шулай

Ямьләнә дөнья тагы?

Күңелемнең сүнмәс нуры

Әнием генә бары.

-Дөньядагы иң мәрхәмәтле кеше - ул минем кадерле әнием!

-Үзе сөйкемле булу белән бергә күңеле дә матур - ул минем газиз әнием!
-Өйне-ямьле, ризыкны- тәмле итүче өлгер хуҗабикә - ул минем алтын куллы әнкәем!

Җыр.

Укытучы.
Кадерле балалар һәм хөрмәтле кунаклар! Бүген без барыбыз өчен дә   бик   кадерле,   олы   җанлы,   киң   күңелле   кешеләребез   -Әниләребез турында сөйләшербез. Ә сөйләшүебезне менә шушы журнал белән бергә алып барырбыз.

I бүлек. "Еласам, юаткан - иркәләп йоклаткан әниемнең җылы кочагы."
Ана-
Бөек исем,
Нәрсә җитә ана булуга
Хатыннарның бөтен матурлыгы
Бөтен күрке ана булуда.
-Әйе, дөньяда аналардан да изге һәм газиз зат иясе юктыр. Минемчә,   һәр   хатын-кыз   үз   гомерендә   Ана   булу   бәхетенә омтылырга тиеш. Сабыйның дөньяга туып аваз салуы аналар күңелендә онытылмаслык куанычлы көндер. Ана өчен бала - җир йөзендә бер нәрсә белән дә тиңли алмаслык, кадерле йөрәк парәсе. Еллар үтеп, без күпме генә яшькә җитсәк тә газиз әнкәләребез өчен кечкенә сабый булып калабыз.

Бала - җаның,
Бала - уртак каның -
Буыннарга барыр киләчәк.
Бала - назың
Бала - гүзәл язың,
Бала - ачылычак ут чәчәк.
Бала - бәгырь
Бала - татлы сөенеч
Бала - күтәрүче күкләргә
Кулдан китсә, кайчак - кайгы-хәсрәт
Күз яшьләре була күпләргә.
Бала - җылың
Бала - йөрәк җырың
Гасырларга барыр тавышы,
Бала, бала!
Барлык аналарның
Бәхете һәм... ачы язмышы.
Ф. Зыятдинованың "Бәби күтәргән әниләр" шигыре.
-   Газиз ана, ак биләүгә биләгән нәниен имезергә дип тәүге тапкыр кулына алганда, әле күзләре дә утырып җитмәгән бәгырь җимешенә текәлеп-текәлеп карый да, аның чыраеннан үзенең йөз сызыкларын, төс галәмәтләрен, әби-бабаларына тартым якларын чамалагандай була .
Әни сүзләре:
"Шөкер, баламның дүрт ягы сау-сәламәт! Бәхет-сәгадәте белән туган булсын! Әдәпле, тәртип-низамлы булып үссен! Әти-әнисенең, нәсел-нәсәбенең йөз аклыгы булып буй тартсын, кешеләргә мәрхәмәтле, аяулы булып яшәсен! Кешеләргә балдай татлы телле булып, майдай йомшак мөгалә

Укытучы:
-Әни кеше шулай сөенә, баланың килер көннәренә шундый ак теләкләр тели. Хәер, ана теләкләренең барчасын каләм тасвирлап бетерә аламыни?! Ана гомер буена борчу һәм кайгы-хәсрәтләр йөген үз иңнәрендә күтәреп бара. Балаларының исән-саулыгы һәм әдәп-әхлаклылык дәрәҗәсе дә - барысы да борчый ананы. 

Г.Бәшировның "Әни" хикәясен укыту.
-   Әйе, әниләребез өчен без һәрчак сабый, гомеребез буе бала, бәгырьләреннән өзелеп төшкән бөртекләре, җан кисәкләре, өлгергән җимешләре, йөрәкләреннән тамган кан төерләре. Алар баласына җан иңгән минуттан башлап, үзләре өчен яшәми. Гомерләре буе балаларын кайгырталар, алар өчен яналар, көяләр, утка керергә, суга төшәргә әзер торалар.
Профессор  М.  Гайнуллинның     "Кадерле  кешем"  очеркы
укытыла.
Җир йөзендәге иң кадерле нәрсә - балалар күңелен иҗат итү бәхете ул. Йөрәгебездә шушы бәхетне тоймыйбыз икән, димәк, нәрсәнедер дөрес эшләмибез, кайдадыр ялгышканбыз. Димәк, гадәтләребезне, балаларга мөнәсәбәтебезне өр-яңадан тәнкыйть күзлегеннән карап чыгарга, тормышыбыздан күп нәрсәләрне үзгәртергә кирәк. Шул уңайдан әниләргә кайбер киңәшләрне укыйсы килә. (Берәр әнидән журнал битенә язылган киңәшләрне укыту):
1.  Үз балаңны ярат, ләкин аны узындырма, иркәләп бозма.
2.  Эшләтмәү, эштән азат итү - аны киләчәгеннән мәхрүм итү була.
3.  Баланы рәхмәтле булырга өйрәт, ул изге хис. Синең мәхәббәтеңә һәм яратуыңа шундый ук җавап булмаса, димәк, балалар үз ихтыяҗларын гына канәгатьләндереп, үз мәнфәгатьләрен өстен куеп яшәүне гадәти күренеш дип саныйлар.
4.  Балаларга гына түгел, сиңа- анага да уңай һәм яхшы булсын. Балаларың бәхетсез булса,син дә бәхетле булмассың. Синең кайгыларың аларны да борчысын.
5.  Ана, үзең турында да уйла, онытсаң, балаларыңа начар булыр.
-Балаларыңның таләпләре, холыклары, дәгъвалары синең өстеңнән хакимлек итмәсен. -Балаларыңны байлыккатүгел, әяхшылыкка шатланырга өйрәт.
-   Баланың халәт-ихтыяҗларын тәртиптә тоту кирәк, алар акыллы, һәм эшләп алынган булсыннар.

Укытучы:
Бер әнидән балаларын ничек итеп тәрбияләве турында сорагач , ул җавап бирә:
"Тәрбияли   белмәдем,   аталарын,   күршеләрне   хөрмәт   итәргә, намуслылыкка, яхшылыкка өйрәттем. Балалар алдында берәүне дә гаепләп сөйләмәдем. Балаларны һәрвакытта да эшләргә, хезмәт итәргә күнектердем. Авыр эштә кешеләргә ярдәм итәргә өйрәттем. Үзем гомерем буена эшләдем. Бүген дә әле эшсез утыра алмыйм. Балалар да һәрвакыт минем белән, әтиләре белән эшләделәр. Барлык эшләрне дә эшли беләләр. Тәрбия димәктән, нинди тәрбия ул, аңа вакыт та булмады...

Бу мисалдан әни тәрбиясенең көче - сүз һәм эш бердәмлегендә, сүз һәм эш аралашуда, ананың шәхси үрнәгендә булуы күренә.

II бүлек. "Бурычлы сиңа мин, әнкәем, алтыным!"
Без - адәм балалары, барыбыз да бер кеше алдында - газиз
әниләребез каршында түләп бетергесез гаять зур бурычлы, һәрбарчабызга тормыш   бүләк   иткәннәр,   күкрәк   сөтләрен   имезеп,   мөләем карашлары   белән   җылытып,   бишек   җырлары   көйләп,   төн йокыларын калдырып үстергәннәр; сөйләшергә, дөньяны танып белергә, акны - карадан, яхшыны - яманнан, дусны - дошманнан аерырга,   яшәешнең   мәгънәсен   табарга,   асылына   төшенергә өйрәткәннәр.
Аналар   балаларның   бердәнбер,   иң   кадерле,   иң   якын,   иң ышанычлы кешесе. "Әни" дигән сүз белән нарасыйларның теле ачыла, вафат булучыларның күзе йомыла. Без тормышыбызның иң авыр, кискен мизгелләрендә "Әни" дип сөрән салабыз.
М. Әхмәтҗәновның "Кирәк" шигыре.
Ана хакы! Безнең өчен ананың түккән көчен, күз яшен, шәфкатен өч гомер яшәсәк тә кайтарып бирә алмас идек. Без аңа мәңге бурычлы! Ана   хакын   олылап   әйткән   халкыбыз   өйрәтүләрен   хәтердән чыгармыйк
 "Анаңны,   аркаңа   йөкләп   өч   кат   мәккәгә   алып   барсаң   да, бурычыңны үтәп җиткерә алмассың."
"Анаң өчен уч төбендә тәбә куырсаң да, хакын хаклап бетерә
алмассың."
"Ана хакы- тәңре хакы."
"Үз анасын яманлаган ят дошманга тотылыр." һ. б.
Татар халык әкияте- "Өч кыз". (Инсценировка)
Сораулар бирү:
1. Ни өчен кече кызы бәхетле гомер кичергән ?

2. Әкияттә олы кыз - гоберле бакага, уртанчы кыз -үрмәкүчкә әйләнгән. Ә менә чынбарлыкта алар, алдагы гомерләрендә, ничек яшәрләр иде икән, сез ничек уйлыйсыз?

Ата-ана кадерен аңлар өчен үксезләрдән, ятимнәрдән сорап бак. Сиңа ни дип җавап бирерләр икән? Еллар буенча анасының шәфкатен татымаган, ана мәрхәмәте күрмәгән кеше күз яшьләре белән сиңа ни сөйләр икән? Синең өчен кайгыртучы әниең булу- нинди зур бәхет. Аны ярату гына җитми, аның кадерен белергә, сүзен тыңларга, яхшы укуың, үзеңне үрнәк тотуың, эшкә өйрәнеп үсүең белән аны шатландырырга кирәк.
И. Туктарның "Өлгер " хикәясенә инсценировка. К. Булатова. "Әниемнең кызы юк " "Әниемә булышам "
Журнал битенә язылганнарны берәр баладан укыту.

БАЛАЛАРГА ҮГЕТ-НӘСЫЙХӘТ:
1.  Сезгә иң якын кешеләр ата-аналарыгыз. Шуның өчен аларга һәрвакыт итагәтьле булыгыз, эштә һәм сүздә аларга каршы килмәгез.
2.  Ата-аналарыгыз алдында әдәпле булыгыз. Ал арның сүзләрен яхшы тотыгыз. Алар белән кычкырмый гына, әдәп белән ачык итеп сөйләшегез.
3.  Дөньяда вакытта шатлыкларны һәм кайгыларны уртаклашыр өчен якын һәм ышанычлы кешеләр кирәк була. Балалар өчен әти-әнисеннән дә ышанычлырак кеше һич булмас. Алар баланың шатлыгы өчен үзеннән дә артыграк сөенәләр, ә кайгы-хәсрәтләрен җиңеләйтү өчен кулларыннан килгән чараларның бөтенесен эшләргә тырышалар. Шуның өчен серләрегезне әти-әниләрегез белән уртаклашыгыз.
4.  Тәнегезгә көч кергәч, кулыгыздан килгән эшләрдә ата-аналарыгызга ярдәм итегез.
5.  Ата-аналарның тәрбияләре һәм мәшәкатьләре күләгәсендә рәхәт күреп үскән кайбер балалар соңыннан аларның фикерләренә, сүзләренә каршы киләләр, "бернәрсә белмисез",- дип алардан көләләр . Сез дә шундый инсафсыз балалар кебек була күрмәгез!

Укытучы.

Ана - бала, бала - ана белән юана, куана,сөенә. Ана баласында, бала анасында тормышның тәмен, мәгънәсен таба. Алар аерылгысыз, бербөтен.

III бүлек. "Тылсымлы да, шифалы да, әнкәмнең догалары."
Гомеребезнең беренче көннәреннән үк без әти-әниләребезнең хәер-фатихасына, изге догаларына мохтаҗ. "Кая барсаң, шунда кирәк әнкәйнең догалары" - дигән борынгылар. Әти-әнисен рәнҗеткән, дөньялыкта кадерен белмәгән, соңгы юлга озатканда да өзгәләнмәгән, ни каберен зыярәт кылмаган, ни рухына багышлап хәер-садакасын бирмәгән адәми затларның ничегрәк көн күрүләре мәгълүм. Бу уңайдан тормыштан алынган мисал бик гыйбрәтле.
"Үзе кырыкка җитсә дә, әнисенә рәхим-шәфкать күрсәтмәде улы. Аның әнисенә мал абзарында сарыклар җылысына җылынып, хәтта күршеләренең каралты-курасы тирәсендә төрле урыннарда төн уздырган чаклары күп булды. Шул сәбәпле вакытсыз дөнья куйды. Бердәнбер малае да әнисенең вафатыннан соң озак типтереп яши алмады: башта мотоциклдан егылып баш миен кузгатты, бераздан телдән язды, уй-фикерләрен аңлата алмый башлады. Онытканда бер булса да килгән туганнарын танып, сыкрап-сыкрап елый иде ул. Әмма бик соң иде шул инде. Әнисе бәддогасы (каргышы) бигрәк тиз төште аңа..."
"Сак-сок" бәетенең эчтәлеген искә төшерү. Әңгәмә үткәрү. Кадерле балалар! Әниләрне рәнҗетүдән сакланыйк! Беркайчан да рәнҗетә күрмик безнең кадерле әнкәйләребезне, һәрбер эшне аларның ризалыгы белән башкарыйк, һәрвакыт аларның хәер-фатихасында булыйк!
Әнкәй җаны.

Шәфәкъләрне алсу нурга манып,

Моңсуланып көн дә кояш байый.

Тынгы бирми бер уй йөрәкләргә:

"Рәнҗемәде микән әнкәй җаны?"
Заман кызу, без үзебез әле

Заманнан да кызу, кайнар канлы.

Шул кызуга тиеп, кайчакларны.

Рәнҗемәде микән әнкәй җаны?
Кеше итеп, юлга чыгарганчы

Мең бәладән мине йолып калдың.

Коткара күр тагын бер хәсрәттән

Рәнҗи күрмә миңа әнкәй, җаным!
"Кая барма, шунда әнкәй йөзе "-шигырь

IV бүлек. " Озак яшә әнкәй, шатлык белән! "
Бер  кечкенә  малай  әнисеннән  адашып  калган.   Елый-елый йөгереп әнисен эзли бу. Кешеләр аннан сорыйлар: - Нинди иде соң синең әниең?- диләр.
-Нинди булсын инде, иң әйбәт, иң матуры - минем әни инде ул,- ди малай яшенә буылып.
Шулай шул, һәркемнең үз әнисе үзенә якын, кадерле иң газиз кешесе. Кадерле балалар! 30 ноябрь Әниләр көне буларак билгеләп үтелә. Бу көнне Әниләрне хөрмәтлиләр, олылыйлар, зурлыйлар. Ләкин без әниләребезне бу көнне генә түгел, ә гомеребез буена хөрмәтләп, зурлап яшәргә тиешбез.
Иң тәмле аш - ана ашы!
Юк андый аш дөньяда.
Иң йомшак кул - ана кулы,
Гел сөялле булса да,
Иң нурлы күз - ана күзе
Яше мөлдерәмәсен
Теле татлы, йөзе якты,
Мәңге шулай яшәсен!

Ә хәзер хөрмәтле әниләребезне "Яңа гасыр" радиосы дулкыннарыннан "Кояшлы сәлам" тапшыруын тыңларга чакырабыз. (Магнитофон тасмасыннан балаларның әниләренә багышлап язылган котлау-иншалары тыңлатыла, бүләкләр тапшырыла, җырлар җырлана.)
Кадерле балалар!
Онытмагыз аналарны,

Үсеп буйга җиткәч тә!

Кадерләгез, хөрмәтләгез,

Туган йорттан киткәч тә!
Дөньялар китәр яктырып,
Әниләр көлсә безгә.
Ягымлы сүз җәлләмәгез.
Ни җитә матур сүзгә!

Карашыгыз якты булыр,

Йөзегез балкып торыр.

Тирә-юньгә нур таратып,

Әниләр көлеп торыр.
Кадерле Әниләр!
Сабыйларыбызга тигез гаиләдә, сәламәт булып үсәргә, ә сезгә гомер буе балаларыгыз янәшәсендә аларның рәхим-шәфкатен күреп яшәргә язсын!

Яхшылык итсәң,

яхшылык күрерсең 

Тәрбия сәгате

    Эссе, коры далада кое. Кое янында йорт. Анда оныгы белән бабай яши. Коеның озын бавына чиләк асылынган. Бирегә килгән кешеләр кое суын эчәләр дә бабайга рәхмәт әйтәләр. 

    Бервакыт, бау эзелеп, чиләк коега төшеп киткән. Картның башка чиләге булмаган, шунлыктан суны берничектә ала алмаганнар. 

    Икенче көнне бабайның йорты янына җигүле атта бер кеше килеп туктый. Арбадагы салам астында чиләге дә бар. 

     Юлчы коега карап алган, бабай белән оныкка дә күз ташлаган һәм атын чыбыркылап, китеп барган.

· Бу нинди кеше? –дип сораган бабайдан оныгы.

· Бу кеше түгел, - дип җавап биргән карт.

Төш вакытында йорт янына икенче юлчы килеп туктаган. Ул салам астыннан чиләген тартып чыгарган да бауга бәйләгән, су алып эчкән, бабай белән оныкка да эчергән, суның калганын коры комга түккән дә, чиләген кабат салам астына яшереп, китеп барган. 

· Монысы нинди кеше?- дип сораган карттан оныгы.

· Монысы да кеше түгел әле, - дигән бабай.

Кичен йорт янына өченче юлчы туктаган. Ул чиләген тартып чыгарган да бауга бәйләгән, су алып эчкән, бабайга рәхмәт әйтеп китеп барган, ә чиләген бауга бәйләгән килеш калдырган.

· Ә монысы нинди кеше? – дип сораган оныгы.

· Өченче юлчы турында бабай нинди җавап кайтарган?

        ( Укучы җавабы)

Әмма автор аны икенче төрлерәк атаган ( әйтик кешегә ярдәм итү, мәсәлән күзләре начар күргәннәргә конверт тышына адрес язып бирү, автобуска яки транспортка утырырга ярдәм итү һ.б)

Болар барысы да гади күренешләр

· димәк, андый гадәти эшләрне башкаручылар нинди кешеләр  диләр Гади кешеләр

· Нәрсә соң ул “гади”?

· Башкалардан бер ягы белән дә аерылып тормаган, өстенлеге булмаган

( минем әтием авылда гади тракторчы)

·  төзелештә әйтәләр. Гади кул станогы

- Беренче юлчыны нинди кеше итеп күз алдына китерәсез?

Ул кеше әйбере белән генә файдаланырга күнеккән, бик саран кеше булырга охшаган, үз зйберен үзеннән дә кызгана

Ул кешеләргә яхшылык эшләргә күнекмәгән

· Икенче юлчы беренчесеннән нәрсә белән аерыла?

· Тышкы яктан аерыла. Үз чиләгеннән үзе дә эчкән бабайны да эчергән да биргән. Аннары чиләген алып та китеп барган.

· Бөтенләй үк яхшы кеше дип әйтеп буламы?

· Ул ярдәмне үзенә файдалы булган чакта гына күрсәтә  Икенче төрле андый кешеләрне эгоистлар дип йөртәләр.

·  Ә өченче юлчы турында фикерегез ничек?

· Ул чын кеше, гади кеше яхшы кеше. Үзе турында гына уйламый кешеләрнең киләчәге турында да кайгырта

III  Укучылар тормышта ак белән кара, төн белән көн булган кебек яхшылык белән яманлык та бар

· Үзегез укыган китаплардан, әкиятләрдән яхшылык белән яманлыкка нинди мисаллар китерә аласыз? ( укучылар җавабы)

· Әкият геройлары

1(Үги кыз әкияте)

2. (Яхшылык һәм яманлык)

3. ( Төлке куян һәм әтәч) һ.б.

Бу әкият геройларын ике төркемгә бүлеп була

· Уңай геройларның төп сыйфатларын санау

Ярдәмчел, ачык күңелле, туры сүзле, акыллы, шәфкатьле һ.б.

· Тискәре геройларның сыйфатлары

Дорфа, көнчел, хәйләкәр, явыз, усал һ.б.

· Әйе, укучылар, болар барысыда кешеләргә хас уңай һәм тискәре сыйфатлар.

Татар халык әкиятләре кешеләрдәге яман гадәтләрне, күренешләрне тәнкыйть итү, аларны булдырмаска өндәү максатыннан иҗат ителгән.

· Әкиятләрдә генә түгел мәкаль - әйтемнәрдә яхшылыкка омтылыш чагыла.

Мәкальләр әйтү

1. Кешегә яхшылык итсәң, үзеңә дә файдасы булыр

2. Яхшылык иткән кешенең кадерен бел.

3. Яхшылык итсәң, яхшылык күрерсең

4. Яхшылык ташны эретә.

5. Яман гадәт йогышлы була

Һич яхшылык эшли алмасаң  син

Кешеләргә бик-бик теләп тә, -

Яхшы теләк телә,

Ул да кайчак

Зур көч өстәп куя йөрәккә,-

                                                                         дип яза Фәнис Яруллин

Ә хәзер Л.Толстойның “ Бүре белән тиен” хикәясен тыңлагыз әле.

“ Бер тиен ботактан ботакка сикереп йөри торгач, йоклап яткан бүре өстенә егылып төшә. Бүре сикереп тора да аны ашамакчы була. Тиен: “ Җибәр мине”, - дип ялвара башлый. Бүре әйтә: “ Ярый, мин сине җибәрермен, тик әйт әле, тиеннәр нигә шундый шат күңелле? Миңа һәрвакыт күңелсез, ә сезгә карасаң, сез анда, агач башларында сикереп уйнап кына йөрисез”, - ди. Тиен аңа: “ Син иң элек мине агач башына җибәр, анда менгәч, мин сиңа әйтермен, югыйсә, мин синнән куркам”, - ди. Бүре аны җибәрә, тиен агач башына менә дә аннан әйтә: “ Усал булганга күрә күңелсез сиңа. Усаллык синең йөрәгеңә тынгылык бирми. Ә без яхшы күңелле, беркемгә дә усаллык эшләмибез, шуңа күрә без шат яшибез”.

· Укучылар тиеннең: 

Усаллык синең йөрәгеңә тынгылык бирми”, - дигән сүзләрен сез ничек дип аңлыйсыз?

(Усал кешеләр башкаларга гел явызлык, мәкерлек эшләргә омтыла, шуннан тәм таба.)

· Ә тиен үзенең һәрвакыт шат булуын ничек аңлата?

 (Без яхшы күңелле, беркемгә дә усаллык эшләмибез” ди)

· Бу хикәя буенча нинди нәтиҗә ясарга мөмкин?

(Яхшы,  саф күңелле, эчкерсез, ярдәмчел, мәрхәмәтле, шуңа күрә кешеләр дә аны ярата.)

Усал һәм яхшы кешеләрне мимика белән сүрәтләү.

“ Яхшылык итсәң яшер, яхшылык күрсәң, белдер” дигән мәкаль бар.

·  Сез тормышта кемнән үрнәк аласыз?

· Сезгә яхшылык эшләгән нинди яхшылыкларны әйтә аласыз?

Тормыш фәлсәфәсе

Тормыш – мөмкинлек, аннан файдаланыгыз

Тормыш –хозурлык, аның рәхәтен күрегез.

Тормыш – хыял, аны чынга ашырыгыз.

Тормыш – бурыч, аны үтәгез.

Тормыш – уен, аны уйнагыз.

Тормыш – байлык, аның кадерен белегез.

Тормыш – сәламәтлек, аны саклагыз.

Тормыш – мәхәббәт,  аннан ләззәт алыгыз.

Тормыш – сер, аңа төшенегез.

Тормыш – кайгы, аңа бирешмәгез.

Тормыш – көрәш, аңа чыдагыз.

Тормыш – маҗара, аңа тәвәккәлләгез.

Тормыш – фаҗига, аны кичерегез.

Тормыш – бәхет аны тудырыгыз.

Тормыш – артык матур, аны харап итмәгез.

Тормыш – ул тормыш, аның өчен көрәшегез.

· Әйе, яхшылыкны кеше алдында мактану  өчен эшләмиләр. Татар халкында яхшылык ит тә, диңгезгә ташла, балык  белер, балык  белмәсә халык белер” – дигән әйтем бар. Сез дә бу теләкләрне исегездә калдырыгыз, һәр көнне игелекле гамәлләр кылырга, изге эшләр башкарырга, кешеләргә миһербанлы, шәфкатьле булырга тырышыгыз.

Һич яхшылык эшли алмасаң  син

Кешеләргә бик-бик теләп тә, -

Яхшы теләк телә,

Ул да кайчак

Зур көч өстәп куя йөрәккә.

Зал бәйрәмчә бизәлә, музыка яңгырый. “Белем бәйрәме” җыры җырлана.
IV сыйныфлар укучылары :

Бар күңеллелек бөтен дөньяда, бар бер ямь бүген! Нәрсәдән бу?

         Мин беләм: бәйрәм бүген, бәйрәм бүген!

Туган җирнең һәрбер почмагында

 Каршылыйлар белем бәйрәмен

 Яңгырый сабыйларның шат авазы,

 Кулларында - чәчәк бәйләме.

 Әй сентябрь, бу беренче

 Көнең бигрәк матур!

 Зәңгәр күк гөмбәзен күрче:

 Гүя ефәк чатыр.

  Һава салкыная бара, 
  Аяк басабыз көзгә. 
  Сары төстә яфраклар да 
  Чалына инде күзгә. 

  Хушлаштык ямьле җәй белән, 
  Үтте дә каникуллар. 
  Бүген бәйрәм – белем көне, 
  Мәктәпкә илтә юллар. 

  Белем бәйрәмен алып килә 
  Кыңгыраулы сентябрь. 
  Кулларымда тере чәчәк, 
  Шатлыгымны син дә күр. 
  Ашкынамын мәктәбемә 
  Әйтерсең, туган йортым. 
  Мәктәбемә илтәр сукмак 
  Гел шулай нурлы булсын. 


  Мәктәпкәем каршы ала, 
  Барыбызны иркәләп. 
  Кочагына кыса кебек 
  Килгән өчен иртәрәк. 


 Балалар килә мәктәпкә
 Хушлашып Җәйләр белән

 Көзге чәчәкләр һәммәсен

 Тәбрикли бәйрәм белән.

 Хәерле көн, хөрмәтле кунаклар, укытучылар, кадерле укучылар, әти-әниләр! Белем бәйрәме кеше тормышындагы иң зур бәйрәмнәрнең берсе, һәм ул аны гомере буе матур хәтирә булып озата бара. Бәйрәм уңаеннан әзерләнгән “Беренче кыңгырау” тантанасын ачык дип белдерәм. Сүзне мәктәбебез директоры Минһаҗев Илфат Мисхәт улына бирәбез. Рәхим итегез.

   Без атлаган юлларга

   Алтын яфрак сибелә.

   Чыңлый көмеш кыңгырау, 

   Дәшеп белем иленә.

   Әй, мәктәбем, хәерле юл теләп,

   Белем ишекләрен ачтың син.

   Юлыбызны гүзәл итәр өчен

   Якты маяк булып балкыйсың.

    Укытучым, безнең йөрәктә

    Син тормышка сөю уяттың;

    Күңелемдә тулы яктылык

    Әйтерсең лә яңа таң атты.

    Күпме йөрәк, күпме сабый җаннар

    Ялкын алган Сезнең күңелдән.

    Бер-бер артлы якты йолдыз булып

    Кабына алар илем күгендә.

    Хезмәтнең данлыларын,

    Таңнарның гел алларын,

    Мәрхәмәтле җаннарыбыз,

    Яраткан укытучыларыбыз!

(җыр: “Сез иң гүзәл кеше икәнсез”)
Ә менә бәйрәмебезнең иң нәниләре һәм иң кадерлеләре – 1 нче сыйныфка укырга килүче кызлар һәм малайлар. Ягез әле, үзләрен тыңлап карыйк.

1 нче сыйныфлар

 Чәчәкләр тотып кулга

  Без чыктык олы юлга.

  Һәркем белә, әлбәттә,

  Без барабыз мәктәпкә.

  Без мәктәпкә барабыз

  Хәерле сәгатьләрдә.

  И мәктәбем, өйрәт безне

  Иң матур гадәтләргә.

  Без җилдә чыныгып

  Кояшта янганбыз.

  Зур булып үскәнне

 Сизми дә калганбыз.

  Исәнме, и мәктәп,

  Сагынып беттеңме?

  Укырга килгәнне

  Зарыгып көттеңме?

   Кичә әни белән бергә,

   Әзерләдек сумканы.

   Пеналыма тезеп куйдым

   Карандаш һәм ручкамны.

   Әтием дә, әнием дә,

   Бу көнне бик көттеләр.

   Балалардай дулкынланып, 

   Мине озата килделәр.

  Өлкән дуслар шаярталар, 

   Ә без ачуланмыйбыз.

    - Чәчәкләр артыннан, - диләр,

   Күренми бит буегыз

  Бүген йөзләр көләч безнең

  Күңел сөенә,

  Атлыйбыз тәүге адымнар

  Белем иленә.

  Әти дә шулай әйтә 
  Әни дә шулай әйтә 
  Әби әйтә : - дөрес бу-ди,- 
  Китап шулай өйрәтә. 


 Мәктәпкә озаткан чакта 
 Әбием кочып сөйде 
 Алдынгы булырга тырыш 
 Бәбкәчем берүк диде. .

 
Кыңгырау, кыңгырау,

Шалтыра, шат җырлап.

Укучы исемен

Акларбыз яхшырак.

Укытучы, мәктәп – бу ике суз 
Кунелемдә яши янәшә, 
Мәктәбем, дип әйткән чакта 
Укытучым, дип, йөрәк эндәшә. 

Җыр: “Укытучым сезгә карап”

Хөрмәтле укытучылар! 
Сезгә булган хөрмәтебез 
Яши безнең йөрәктә. 
Чәчәкләрнең хуш ислесе 
Чын күңелдән - бүләккә ! 
(Чәчкә тапшыру) 

Укытучы.

 Бүген башлап басасың син 
Олы белем юлына. 
Белем дөньясына ачкыч- 
"Әлифба” ал кулыңа. 
"Әлифба”гыз – алтын ачкыч, 
Аны ихлас укыгыз. 
Белем белән коралланып, 
Галәмнәрне айкагыз! 
(Әлифбалар таратыла)       

 I сыйныфлар

Бик күп нәрсә белермен мин,

Туган илем турында

Мин бит инде бик зур булдым

Әлифбам бар кулымда.

Дус, тату, матур яшәүнең

Серенә төшенербез

Бик тырышып  укыганда

Уңышка ирешербез

Ант бирәбез әниләргә

Һәрвакыт сүз тыңларга

Мәктәптә дә, тормышта да 

Яхшы кеше булырга.

җыр: “Мәктәп –ул ямьле”

Иренмичә, ялкаулашмый 
Укыгыз фән илендә. 
Китапларны ачар өчен 
Ачкыч бирәбез сезгә. (ачкыч тапшыру)


Хәерле юл, мәктәп иленә ! 
Төкле аяк белән керегез. 
Алда сезне күп могжиза көтә, 
Сау – сәләмәт укып бетегез. 


Бу якты йорт сезнең бәхет өчен, 
Бу китаплар сезгә нур чәчсен! 
Эчләрендә булган әйбәт сүзләр 
Иптәш булып сезгә эндәшсен. ( 1 нче сыйныфлар өчен бүләккә бирелгән  китапларны  өләшү)


Кояшның да бүген йомшак нуры 
Сезне бире сөеп китерде. 
Алыгыз сез гыйлем хазинәсен 
Һәм үсегез гөлләр шикелле!

 
Бездән сезгә шул теләк: 
Белегез укуның кадерен, 
Ертмагыз дәфтәр битләрен, 
Саклагыз китапны кадерләп.
Барыгызны да яңа уку елы башлану белән котлыйбыз.. Уңышлар сезгә! 


Чакыра, тагын чакыра 
Кыңгырау классларга. 
Бүгеннән – Белем көненнән 
Уку елы башлана!(кыңгырау тавышы)

